
B9-0094/2023

Riżoluzzjoni tal-Parlament Ewropew dwar it-tħejjija tas-Summit UE-Ukrajna
(2023/2509(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar l-Ukrajna,

– wara li kkunsidra l-Karta tan-NU, il-Konvenzjonijiet ta' The Hague, il-Konvenzjonijiet 
ta' Ġinevra u l-protokolli addizzjonali tagħhom u l-Istatut ta' Ruma,

– wara li kkunsidra d-dikjarazzjoni konġunta wara t-23 Summit bejn l-UE u l-Ukrajna tat-
12 ta' Ottubru 2021,

– wara li kkunsidra l-konklużjonijiet tal-Kunsill Ewropew tal-15 ta' Diċembru 2022,

– wara li kkunsidra l-komunikazzjoni tal-Kummissjoni tas-17 ta' Ġunju 2022 bit-titolu 
Opinjoni tal-Kummissjoni dwar l-applikazzjoni tal-Ukrajna għas-sħubija fl-Unjoni 
Ewropea (COM(2022)0407) u l-konklużjonijiet tal-Kunsill Ewropew tal-
24 ta' Ġunju 2022 dwar l-applikazzjonijiet għas-sħubija tal-Ukrajna, tar-Repubblika tal-
Moldova u tal-Georgia,

– wara li kkunsidra l-Artikolu 132(2) tar-Regoli tal-Proċedura tiegħu,

A. billi l-Federazzjoni Russa ilha mill-24 ta' Frar 2022 twettaq gwerra illegali, mhux 
ipprovokata u mhux ġustifikata ta' aggressjoni kontra l-Ukrajna; billi din il-gwerra ta' 
aggressjoni tikkostitwixxi ksur sfaċċat u flagranti tal-Karta tan-NU u tal-prinċipji 
fundamentali tad-dritt internazzjonali;

B. billi matul dan iż-żmien, il-forzi Russi wettqu attakki indiskriminati kontra żoni 
residenzjali u infrastruttura ċivili; billi eluf ta' ċittadini, inklużi mijiet ta' tfal, diġà nqatlu 
u ħafna aktar sfaw ittorturati, iffastidjati, attakkati sesswalment, maħtufa jew spostati 
b'mod furzat; billi din l-imġiba inumana mill-forzi Russi u mill-proxies tagħhom turi 
diżrispett totali lejn id-dritt umanitarju internazzjonali;

C. billi l-24 Summit bejn l-UE u l-Ukrajna għandu jsir fit-3 ta' Frar 2023 f'Kiev; billi dan 
is-summit se jipprovdi opportunità primarja biex jiġu diskussi mhux biss is-sitwazzjoni 
fuq il-post u l-prijoritajiet attwali tal-Ukrajna, inklużi l-appoġġ finanzjarju u militari, l-
obbligu ta' rendikont għad-delitti Russi, is-sensibilizzazzjoni globali, il-miżuri restrittivi 
u s-sigurtà tal-ikel u tal-enerġija, iżda wkoll l-azzjonijiet meħtieġa biex l-Ukrajna tkun 
tista' tkompli fit-triq tagħha lejn is-sħubija fl-UE;

1. Itenni l-kundanna tiegħu, bl-aktar mod qawwi possibbli, għall-gwerra ta' aggressjoni tal-
Federazzjoni Russa kontra l-Ukrajna, kif ukoll għall-involviment tal-Belarussja f'din il-
gwerra, u jitlob li r-Russja ttemm minnufih l-attivitajiet militari kollha fl-Ukrajna u 
tirtira mingħajr ebda kundizzjoni l-forzi u t-tagħmir militari kollha tagħha mit-territorju 
kollu tal-Ukrajna, liema territorju huwa rikonoxxut fuq livell internazzjonali;

2. Jesprimi s-solidarjetà assoluta tiegħu mal-poplu tal-Ukrajna, jappoġġa bis-sħiħ l-

indipendenza, is-sovranità u l-integrità territorjali tal-Ukrajna fi ħdan il-fruntieri tagħha 
rikonoxxuti internazzjonalment, u jissottolinja li din il-gwerra tikkostitwixxi ksur serju 
tal-liġi internazzjonali; itenni, f'dan ir-rigward, il-kundanna tiegħu għall-annessjoni 
illegali mir-Russja tar-reġjuni tal-Ukrajna ta' Donetsk, Kherson, Luhansk u 
Zaporizhzhia;

3. Itenni l-appell tiegħu għall-obbligu ta' rendikont għad-delitti tal-gwerra kollha, għad-
delitti kontra l-umanità u għad-delitt tal-aggressjoni; f'dan il-kuntest, jistieden lill-
Kummissjoni u lill-Istati Membri juru tmexxija fil-ġlieda kontra l-impunità u għall-paċi, 
u jagħmlu dan billi jipprovdu l-appoġġ finanzjarju u prattiku kollu meħtieġ għall-isforzi 
biex tiġi żgurata r-responsabbiltà, kif ukoll jistabbilixxu reġistru internazzjonali tal-
ħsara;

4. Ikompli jappella lill-istituzzjonijiet tal-UE u lill-Istati Membri, kif ukoll lis-sħab tal-UE, 
biex jipprovdu lill-Ukrajna bl-appoġġ politiku, militari, ekonomiku, relatat mal-
infrastruttura, finanzjarju u umanitarju kollu meħtieġ; jistenna li l-Istati Membri jużaw 
is-Summit UE-Ukrajna li jmiss biex isaħħu l-impenn tagħhom;

5. Jistieden lill-Istati Membri jżidu u jħaffu l-assistenza militari tagħhom lill-Ukrajna, 
b'mod partikolari l-forniment ta' armi, b'rispons għal ħtiġijiet identifikati b'mod ċar; 
jesprimi l-appoġġ tiegħu għad-deċiżjonijiet l-aktar reċenti li l-Ukrajna tiġi pprovduta 
b'armi tqal moderni;

6. Jissottolinja l-ħtieġa kontinwa li tiġi pprovduta għajnuna umanitarja lill-Ukrajna, kif 
ukoll li jiġu indirizzati l-ħtiġijiet tal-miljuni ta' persuni spostati mill-Ukrajna u fi 
ħdanha, b'mod partikolari dawk li jappartjenu għal gruppi vulnerabbli; itenni t-talba 
tiegħu lill-UE biex iżżid l-isforzi tagħha biex tindirizza s-sitwazzjoni mwiegħra ta' dawk 
li ġew deportati bil-forza lejn ir-Russja u tat-tfal li ġew adottati bil-forza fir-Russja;

7. Jesprimi l-appoġġ sħiħ kontinwu tiegħu għall-pakkett ta' appoġġ bla preċedent ta' 
EUR 18-il biljun għall-Ukrajna fl-2023 biex tiġi żgurata l-istabbiltà makroekonomika 
tagħha, tiġi restawrata l-infrastruttura kritika u jinżammu s-servizzi pubbliċi essenzjali; 
jisħaq fuq il-ħtieġa li jinbnew mill-ġdid l-akkomodazzjoni u l-infrastruttura b'mod 
sostenibbli;

8. Jilqa' d-deċiżjoni tal-Istati Membri li jagħtu status ta' kandidat tal-UE lill-Ukrajna, 
f'konformità mal-Artikolu 49 tat-Trattat dwar l-Unjoni Ewropea u bħala l-bidu ta' 
proċess ibbażat fuq il-mertu; jistieden lill-Istati Membri jsaħħu r-rieda politika biex 
jagħtu spinta ġdida lill-proċess ta' tkabbir u jwettqu l-wegħdiet tagħhom permezz ta' 
passi pożittivi konkreti fil-proċessi ta' adeżjoni ta' pajjiżi li jfittxu li jissieħbu fl-Unjoni 
u li jistħoqqilhom li jkunu parti mill-familja Ewropea;

9. Jissottolinja l-ħtieġa kruċjali li l-pajjiżi li jixtiequ jaderixxu mal-UE jimplimentaw ir-
riformi meħtieġa, b'mod partikolari fir-rigward tal-istat tad-dritt, id-demokrazija, il-
libertajiet fundamentali u d-drittijiet tal-bniedem; iħeġġeġ lill-awtoritajiet Ukreni, 
għalhekk, biex juru d-determinazzjoni politika tagħhom billi jtejbu l-progress permezz 
tal-implimentazzjoni ta' riformi sostanzjali biex jissodisfaw b'mod effettiv il-kriterji 
għas-sħubija fl-UE, filwaqt li jqisu l-prijoritajiet indikati mill-Kummissjoni fl-opinjoni 
tagħha tas-17 ta' Ġunju 2022, b'mod partikolari fir-rigward tal-ġlieda kontra l-
korruzzjoni, kif ukoll il-libertà tal-media, it-tisħiħ tal-ġudikatura, il-funzjonament tal-

awtoritajiet tal-infurzar tal-liġi, u l-pluraliżmu politiku u tal-partiti kemm ġewwa kif 
ukoll barra l-parlament;

10. Jisħaq fuq ir-rwol importanti tas-soċjetà ċivili fl-Ukrajna u jitlob li din tgawdi minn 
appoġġ kontinwu u li tkun involuta b'mod attiv fil-proċess ta' riforma, u li l-
kooperazzjoni tagħha mas-sħab tal-UE tiġi promossa;

11. Jitlob li jiġu stabbiliti aktar miżuri u li l-Istati Membri jadottaw l-10 pakkett ta' 
sanzjonijiet kontra r-Russja malajr kemm jista' jkun, kif ukoll jissottomettu b'mod 
proattiv proposti għall-iżvilupp ulterjuri tas-sanzjonijiet billi jiġu inklużi setturi u 
individwi ġodda; iħeġġeġ lill-Istati Membri kollha jkomplu juru għaqda fil-konfront tal-
gwerra tar-Russja kontra l-Ukrajna; jistieden lis-sħab kollha, b'mod partikolari lill-
pajjiżi kandidati tal-UE u lill-pajjiżi kandidati potenzjali, biex jallinjaw ruħhom mal-
pakketti ta' sanzjonijiet;

12. Jitlob li l-lista ta' individwi fil-mira tas-sanzjonijiet tiġi estiża biex tinkludi dawk 
involuti f'deportazzjonijiet furzati, fir-"referenda" illegali f'Luhansk, Kherson, 
Zaporizhzhia u Donetsk, u fl-"elezzjonijiet" illegali fil-Krimea u Sevastopol, kif ukoll 
il-membri kollha tal-partiti tad-Duma tal-Istat li jokkupaw karigi f'parlamenti eletti fil-
livelli kollha, inkluż fil-livelli reġjonali u muniċipali u l-membri tal-media ta' 
propaganda Russa li xxerred sentimenti kontra l-Ukrajna u favur il-gwerra; jitlob 
projbizzjoni fuq l-importazzjoni diretta jew indiretta, ix-xiri jew it-trasferiment ta' 
djamanti, kemm jekk f'forma mhux maħduma kif ukoll jekk f'forma pproċessata, li 
joriġinaw mill-Federazzjoni Russa;

13. Jitlob embargo immedjat u sħiħ fuq l-importazzjonijiet Russi ta' fjuwils fossili u uranju, 
u li l-pipelines Nord Stream 1 u 2 jiġu abbandunati kompletament, sabiex jitwaqqaf il-
finanzjament tal-magna tal-gwerra ta' Putin bil-flus tal-UE; iħeġġeġ lill-Kunsill, 
f'kooperazzjoni mas-sħab internazzjonali, biex inaqqas il-limitu massimu tal-prezz fuq 
iż-żejt li joriġina jew li qed jiġi esportat mir-Russja;

14. Jistieden lill-Kummissjoni u lill-awtoritajiet superviżorji tal-UE jimmonitorjaw mill-
qrib l-implimentazzjoni effettiva u komprensiva tas-sanzjonijiet kollha tal-UE mill-Istati 
Membri u jindirizzaw kwalunkwe prattika ta' ċirkomvenzjoni, inkluż billi jingħalqu l-
lakuni eżistenti; jitlob lill-Kummissjoni u lill-Istati Membri jikkunsidraw miżuri kontra 
pajjiżi terzi li qed jippruvaw jgħinu lir-Russja u lill-Belarussja jevitaw is-sanzjonijiet 
imposti;

15. Jistieden lill-Kummissjoni, lill-Istati Membri u lill-Viċi President tal-
Kummissjoni/Rappreżentant Għoli tal-Unjoni għall-Affarijiet Barranin u l-Politika ta' 
Sigurtà jikkalibraw mill-ġdid is-Sħubija tal-Lvant sabiex tiġi evitata l-frammentazzjoni, 
li tippermettilha topera b'mod parallel mal-proċess ta' adeżjoni u tkompli tkun 
sinifikanti; itenni l-ħtieġa ta' kooperazzjoni reġjonali u integrazzjoni akbar fost il-pajjiżi 
tas-Sħubija tal-Lvant;

16. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni/Rappreżentant Għoli tal-Unjoni 
għall-Affarijiet Barranin u l-Politika ta' Sigurtà, lis-Servizz Ewropew għall-Azzjoni 
Esterna, lill-gvernijiet u l-parlamenti tal-Istati Membri, lill-President, il-Gvern u l-
Verkhovna Rada tal-Ukrajna u lill-President, il-Gvern u d-Duma tal-Istat tal-

Federazzjoni Russa.


